
Мин татарча сөйләшәм
2010 елның март аенда Алексеевск муниципаль районында Республика күләмендә бара торган “Мин татарча сөйләшәм” акциясе кысаларында төрле кичәләр, бәйгеләр, бәйрәмнәр уздырыла. Аның төп максаты – татар теленең кулланылыш даирәсе тарайган шартларда халыкны, бигрәк тә яшьләрне татар телендә сөйләшүгә өндәү, укучыларда туган телгә мәхәббәт тәрбияләү, сәләтле балаларны билгеләү. Үткәрелгән чараларда татар теленең дөньякүләм урыны, милләтебезнең зыялылары турында мәгълүмат биреп, оештыручылар, телгә һәм татар халкына карата ихтирамлылык хисе тәрбияләделәр.
Район мәктәпләрендә”Туган тел” кичәләре гөрләп үтте. Мондый кичәләр балаларны татар теленең матурлыгын тоярга, аның яңгырашын, аһәңлеген аңларга ярдәм итә. Кичәгә багышлап “Туган тел дөньясында” дип исемләнгән гәҗитләр чыгарылды. Район үзәгендә район мәктәпләренең 1-11 нче сыйныф укучылары арасында Җиңүнең 65 еллыгына багышланган шигырь бәйгесенең район туры уздырылды. Бәйгедә барлыгы 27 укучы катнашты. Бәйге барышында укучылар йөрәккә үтеп керерлек итеп герой- шагыйрь М.Җәлил, Ф.Кәрим, Ф.Яруллин, М.Хөсәен, Р.Фәйзуллин, Х.Туфан шигырьләрен сөйләделәр. Аеруча, якташыбыз С.Батталның “Татарлар елмаеп үлделәр”шигыре Җәлилчеләрнең батырлыгына багышланган фильм–презентациясе белән берлектә Кәлимуллина Илюзә башкаруында күңелләрдә тирән эз калдырды.
Шулай ук,“Мин татарча сөйләшәм” акциясе кысаларында район үзәгендә “Театр яктылыкка, нурга илтә” бәйгесе булып узды. Бәйгедә барлыгы 68 укучы, йөздән артык тамашачы катнашты. Мәктәп укучылары 11 спектакльдән өзекләр сәхнәләштерделәр.Олы сыйныф укучылары Г. Камалның «Беренче театр», К. Тинчуринның «Зәңгәр шәл”, “Сүнгән йолдызлар”, Т.Миңнулинның “ Үзем белән үзем”,”Шәҗәрә” спектакльләрен оста башкардылар. Кече сыйныф укучылары да Г.Гильмановның”Кәнфитләр патшалыгында”, Һ.Такташның”Тәүфиклы песи”, А.Әхмәтнең “Үги кыз”, Г.Ибраһимовның “Яз башы” әсәрләрен уңышлы сәхнәләштергәннәр. Алексеевск өченче мәктәбенең татар теле укытучысы Р.М.Кутуеваның иҗат җимеше булган “Җәннәт әниләрнең аяк астында”исемле 1 пәрдәлек драматик вакыйгасы 8 сыйныф укучылары башкаруында беркемне дә битараф калдырмады.
Шулай ук район мәктәпләрендә 9-11 нче сыйныф укучылары өчен татар халкының җырларын, биюләрен, гореф-гадәтләрен өйрәтү максатыннан “Нәүрүз бәйрәме” үткәрелде. Укучылар татарча җырладылар, биеделәр, татар халкының күмәк уеннарын уйнадылар. “Ак калач”, “Кәрия-Зәкәрия” уен-җырлары балаларга бик ошады. Өлкән сыйныф укучылары балалар бакчасында да татар халкының җырлы-биюле уеннарын оештырдылар. 

Бу көннәрдә Биләр урта мәктәбенең татар теле укытучылары укучылар ярдәме белән мәктәптә татар халык ашлары ярминкәсе уздырдылар. Татар халкы элек-электән кунакчыл, дус, тату, ярдәмчел булуы белән аерылып торган. Килгән кунакларны матур итеп каршылаган, сыйлый белгән. Бу чарада укучылар татар милли ашларының төрлелеген күрделәр, аларны пешерү осталыгына сокландылар. Барлык укучылар, мәктәп коллективы милли ашлар белән сыйландылар. Ярминкәдә җыелган акчага ятим балаларга бүләкләр тапшырылды.
Шулай итеп, “Мин татарча сөйләшәм” акциясе буенча Алексеевск җирлегендә үткәрелгән чараларда катнашучылар татар телен өйрәнүнең кирәклеген, татар халкының сәнгатенә, гореф-гадәтләренә сокланып киттеләр. 
Бөтендөнья татар конгрессы Башкарма комитеты» иҗтимагый оешмасы җирле бүлекчәсенең җитәкчесе, Информацион методик үзәк методисты В.Т.Хәлилова

